Коми Республикаса Юралысь Вячеслав Гайзер аддзысьліс Чешскӧй республикаса делегациякӧд Сыктывкарӧ удж серти налӧн волігӧн.

Дінмуяс костын ёртасьӧм йылысь сёрнитігӧн В.Гайзер пасйис, мый Коми Республикаса Веськӧдлан котыр вылӧ донъяліс Чехиялысь опытсӧ туризм сӧвмӧдӧмын, торйӧн нин, санаторно-курортнӧй туйвизь, а сідзжӧ энергоэффективнӧй технологияясӧн вӧдитчӧм сӧвмӧдӧмын.

«Миянлы нимкодь, мый ті участвуйтанныд вӧр-ва сӧвмӧдан проектъясын, вӧр-ва видзан технологияяс олӧмӧ пӧртан юалӧмъясын. Таысь ӧтдор, ми окотитам ёнджыка ӧтув уджавны Чешскӧй республикакӧд культураын, наукаын да том войтырлӧн политикаын проектъяс кузя», - пасйис Коми Республикаса Юралысь.

Чешскӧй республикалӧн Сенатса веськӧдлысьӧс вежысь Алена Гайдушкова, коді юрнуӧдіс делегацияӧн, пасйис, мый медводдза аддзысьлӧмъясыс нин ёна вӧрзьӧдісны налысь сьӧлӧмъяснысӧ.

«Миянлы долыд кыдзи ёртъяс дорын да тайӧ зэв бур. Эска, мый миян республикаяс костын лоӧны топыд йитӧдъяс, да кутасны ёртасьны оз сӧмын власьтысь да бизнесысь йӧз, но и став олысьыс. Миян йитӧдъяс вермасны лоны оз сӧмын крепыд подулӧн ӧтувъя удж вылӧ, но  и лоас позянлун аддзывны выль муяс, босьтны выль опыт да прӧста шойччыны», - тӧдчӧдіс Сенатса вице-веськӧдлысь.

Некымын часӧн водзджык нуӧдісны туризм сӧвмӧдӧм да ӧтувъя инвестпроектъяс збыльмӧдӧм кузя удж серти аддзысьлӧмъяс да презентационнӧй мероприятиеяс. Чешскӧй республикаса туроператоръяс юӧртісны Чехияын шойччыны позянлун йылысь, кӧні ёна сӧвмӧ делӧвӧй, спорт да медицина туризм.

«Миянлы зэв нимкодь туявны Чехиялысь озыр опыт, ӧд тіянлысь вузӧс да брендъяс важӧн нин пыдди пуктӧны став мирын.  Коми Республикаын туризм том на, но зэв верктуя. Миян эм некымын гырысь верктуя проект —  медводз, тайӧ Финн-йӧгра этнокультурнӧй парк, сэтчӧс мероприятиеясын ми корам участвуйтны Чехияысь гӧсьтъясӧс. Но та дырйи оз ков вунӧдны и Коми Республикалӧн медтӧдчанатор йылысь — мича вӧр-ва йылысь. Миян мутаслӧн кык коймӧд юкӧныс — тайӧ аслыспӧлӧс паркъяс да вӧр-ва заповедникъяс, кутшӧмъясӧс лыддьӧны шензьӧданаӧн став мир пасьта. Ӧні нин найӧ паськыда нималӧны россияса да суйӧрсайса туристъяс пӧвстын, да чайта, мый воасны сьӧлӧм вылас Чешскӧй республикаса олысьяслы», - висьталіс Вячеслав Гайзер.

***Чешскӧй республикаса уджалан делегацияӧ пырисны Карел Харанза — Санкт-Петербургын Чешскӧй республикаса медыджыд консул, Иво Барек — сенатор, мутас сӧвмӧдан, веськӧдлан да гӧгӧртас комитетса веськӧдлысь, Карел Шебек - сенатор, Петр Виха — сенатор, Моника Лингартова — Москваса Национальнӧй туристическӧй веськӧдланінын Чешскӧй республикалӧн представительствоса юралысь.

